
AN PAGSAUROG HAN YUKARISTIYA 

HA PAGBUKAS HAN SINODO 

 HA MGA LOKAL NGA SINGBAHAN 
 

 

 

 

An Santos nga Misa o Yuykaristiya, nga pagsasaurogon ha katedral og ha mga 

parokya, nagtutuyo hin pagsaurog han pagtikang han Sinodo ha ngatanan nga 

mga lokal nga singbahan ha bug-os nga kalibutan.   Ginagamit an Misa han 

kanan Espiritu Santo.   Mga nagtataglawas han magkalainlain nga hugpo han 

Bungto han Dyos in magkakatitirok ha pagsauog hini nga Misa.  Sasangpiton 

an panabang han Espiritu Santo basi matugwayan an pamaagi han sinodo dida 

han diyosesis.  Sugad man, gintutubyan naton ini nga pamaagi han sinodo 

ngadto han Dyos, pinaagi an iroynon nga pagampo ni Maria Santisima, Rayna 

han mga Apostol ug Iroy han Singbahan. 

MGA RITO HA PAGTIKANG 
 

 

 
Kahuman pagtirok han mga tawo, an padi ug an iya mga ministro natipakadto ha 

altar samtang nagkakanta an mga tawo.  

Pag-abot han padi ha altar, upod an mga ministro, nahatag hiya han nababatasan 

nga katalahuran, naharok hiya han altar ngan kon may-ada pag-insenso, iya 

iinsensohan an altar. Upod an mga ministro napakadto hiya han iya lingkuran.  

Kahuman han kanta, samtang nagkakatukdaw, nasering an padi ngan nangungudos 

an ngatanan: 

 Ha ngaran han Amay  

ug han Anak ug han Espiritu Santo. 
 

Nabaton an mga tawo:  

Amen. 

Niyan, samtang binabayaw an iya mga kamot, nag-aabiabi an padi han mga tawo 

hin pagsering: 

An grasya han aton Ginoo, Jesucristo,  

an paghigugma han Dios  

 ug an pakig-usa han Espiritu Santo maada ha iyo. 
 
Nabaton an mga tawo:  

Ngan maada man ha imo. 

 

 

 

 

 

 

 

 



4 

 

 

Mahihimo maghatag an Pangulo hin halipot nga pasiuna bahin han Misa nga 

pagsasaurogon: 

 

 

Mga hinigugma ko nga kabugtoan, 

nagkakatitirok kita yana palibot han lamesa han Ginoo 

basi magtubyan han aton kalugaringon ngada ha iya 

dida han aton pagtikang hini nga pamaagi han sinodo  

dinhi ha aton lokal nga singbahan. 

Natapod kita han iroynon nga pagampo ni Maria, 

Rayna han mga Apostol ug Iroy han Singbahan. 

An kabag-ohan amo an inop ug ungara han Dyos, 

an iya buhat nga nagpapadayon dinhi ha kalibutan. 

Magampo kita basi an nakakabag-o nga Espiritu 

maghatag han upa han kabag-ohan ha ngatanan 

ngan magdasig han Singbahan nga naglalakaton ug nagmimisyon, 

basi magin tigaman ug kabulig  

han pagbag-o han ngatanan dida kan Cristo. 

Ginkikilala naton an presensya han Dyos  

ug an buhat han iya mga kamot dida han aton kinabuhi 

samtang nagpapabilin hiya mga matinumanon ha aton  

bisan kun kita masupakon. 

Nangangaro kita hin pasaylo 

samtang nasugot na liwat kita ha pagtawag hin pagbag-o. 

Nagtutuyo na liwat kita  

hin hingpit nga pagbag-o ha hunahuna ug kasingkasing 

ngan pagbukas ngada han Espiritu 

basi igpadara kita ngada han dalan nga pagsusulsugon  

ha paglalakaton han sinodo han Singbahan nga misyonaryo. 
 

 

 

 

 

 



5 

 

 

Kahuman pag-abiabi han mga tawo, an padi nagbebendisyon anay han tubig.  

Nagamit hiya hini o alid-agid hini nga mga pulong: 
 

 Mga hinigugma ko nga kabugtuan:   

 Ini nga tubig nagpapahinumdum ha aton han aton bunyag.   

 Pangamuyo kita sa Dios  

 nga iya bendisyonan ini nga tubig  

 ngan magpadayon kita hin kamatinuohon  

 han Espiritu nga iginhatag ha aton. 
 

Kahuman hin halipot nga pamalandong, hinugpong an iya mga kamot, 

nagpapadayon an padi: 
 

Makagarahum nga Dios,  

an imo upa nga tubig nahatag hin kinabuhi, 

nakakalinis ha amon han amon mga sala  

ngan nahatag ha amon hin kinabuhi nga dayon. 

 

Nangangamuyo kami ha imo,  

nga imo bendisyonan + ini nga tubig  

ngan panalipdi kami yana nga adlaw.   

Bag-oha an imo kinabuhi dinhi ha amon.   

Panalipdi kami ha kalag ug lawas  

basi mahugasan kami han sala  

ngan makadangat kami ha imo atubangan  

hin pagkarawat han upa han katalwasan. 

Pinaagi kan Jesucristo nga amon Ginoo. 

Amen. 
 

Nabaton an mga tawo:   

Amen. 

 
Nagamit an padi hin hisopo ha pagbendita ha iya ngahaw, han mga ministro, ngan 

nalusad hiya pagbendita han mga tawo. 

Samtang nagwawarikwik ha mga tawo han baraan nga tubigm ginkakanta an 

masunod o angay nga awit: 

Antipona 

Igbububo ko ha iyo an malinis nga tubig, 

Ngan malilinisan kamo hga iyo mga hugaw, 

Ngan tatagan ko kamo hin bag-o nga espíritu, sering han Ginoo. 
 

Nabalik hiya ngadto han iya lingkuran.  Naatubang hiya han mga tawo.  Hinugpong 

an iya mga kamot, nasering hiya: 

An makagarahum nga Dios maglinis unta han aton mga sala.   

pinaagi han Yukaristiya nga aton ginsasaurog,  

matakus kita hin pakigsasaro  

didto han iya langitnon nga ginhadian. 
 

Nabaton an mga tawo:  

  

Amen. 

GLORIA 

 
An Gloria (Himaya sa Dyos ha kahitas-an) mahihimo kantahon.   

 

Himaya sa Dios ha kahitas-an. 

Ug dinhi ha tuna  

kalinaw han mga tawo nga iya kinalilipayan. 

Ginoo nga Dios, langitnon nga Hadi,  

Dios Amay nga makagarahum, 

Gindadayaw ka namon.  

Ginmamahal ka namon.  

Ginsisingba ka namon.  

Ginhihimaya ka namon.  

Ginpapasalamatan ka namon  

tungod han waray sukol nga imo himaya. 

 

Ginoo, Jesucristo, bugtong nga Anak, 

Ginoo nga Dios, Cordero han Dios, Anak han Amay. 

Ikaw nga nagkukuha han mga sala han kalibutan,  

kalooye kami. 

Ikaw nga nagkukuha han mga sala han kalibutan,  

karawata an amon pagampo. 

Ikaw nga nalingkod ha tuo han Amay,  

kalooye kami. 

 

Kay ikaw la an Gisasantosi, 

Ikaw la an Ginoo,  

ikaw la an Gihahataasi, O Jesucristo, 

upod han Espiritu Santo, 

dida han himaya han Dios Amay. 

Amen 

PAGAMPO HA PAGTIKANG 

 
Kahuman han Gloria, an Padi, hinugpong an iya mga kamot, nakanta o nasering 

hiya: 

  

 Magampo kita:   
 

Hilom hin madaliay.  Kahuman masering an pangulo: 

 

O Dyos, gintutdoan nimo  

an mga kasingkasing han mga magtinuohon 

pinaagi han lamrag han Espiritu Santo; 

itugot nga dida ngahaw han Espiritu  

magin-makinaadmanon kami 

ngan dayuday magrayhak dida han iya kalipayan. 

Pinaagi han amon Ginoo Jesucristo, imo Anak, 

nga upod ha imo ug han Espiritu Santo,  

buhi ug naghahadi, Dyos ha dayon nga katuigan.   

 
Nabaton an mga tawo: 

 

 Amen. 
 

 

 

 

 

 

 

 

 

 

 

 

 

 

 



9 

 

LITURHIYA HAN PULONG 

 

PAGBASA I         Buhat 2:1-11 

 

Pagbasa tikang han mga Buhat han mga Apostol. 
 

Han pag-abot na han adlaw han Pebntecostes, nagkatitirok an 

ngatanan nga mga magtinuohon ha usa nga dapit.  Tigda la nga 

nagdaguhob tikang ha langit in sugad hin makusog nga alipuros 

ngan nakapuno ini han bug-os nga balay diin hir nagkakalingkod.   

Ngan nakakita hira hin sugad hin mga dila nga kalayo nga 

hinmugdon ha kada usa ha ira.  Napuno hira han Espiritu Santo, 

ngan nagtikang hira pagyakan hin iba nga mga yinaknan, sumala 

han iginpayakan ha ira han Espiritu.   

 Nag-uukoy didto ha Jerusalem in mga Judiyo nga mag-

inampoon, mga tawo nga tikang ha magkalinlain nga mga nasud 

han kalibutan.  Han pakabati nira hini nga aringasa, nagtitirok in 

kadam-an nga mga tawo.  Nahipausa hira ngatanan, kay nakabati 

an tagsa ha ira nga nagyayakan an mga magtinuohon han 

tagsatagsa nga yinaknan han mga namamati. Nagsering hira ha 

dako nga paghipausa, “Diri ba mga taga Galilea ini ngatanan nga 

nagyayakan?  Nauna-o man nga nakabati kita ngatanan ha ira nga 

nagyayakan han aton tagsa nga kalugaringon nga yinaknan? Dinhi 

ha aton may mga taga-Partia, taga-Media, taga-Elam, mga 

umurukoy ha Mesopotamia, ha Judea, ha Capadocia, ha Ponto, 

ngan ha Asia, ha Frigia, ha Pamfilya, ha Ehipto, ngan ha mga dapit 

han Libya hirani ha Cirene; mga taga Roma an iba ha aton, mga 

Judiyo ngan mga Hentil nga nakabig ha tuluohan han mga Judiyo; 

mga taga Creta ngan mga taga Arabia an pipira ha aton – kundi 

nakabati kita ngatanan ha ira nga nagyayakan han aton 

kalugaringon nga mga yinaknan mahitungod han orosahon nga mga 

butang nga ginbuhat han Dyos!” 

 

An Pulong han Ginoo. 

SALMO RESPONSORIO:     Salmo 104:1,24, 29-30, 31-34 

 

 

Baton:  Ipadara an imo Espiritu , Ginoo,  

ngan bag-oha an dagway han tuna. 
 

Dayawa, kalag ko, an Ginoo, 

Ginoo nga Dios, pagkamatarag-ob nimo. 

       Kadamo han imo mga buhat, Ginoo. 

       Lukop an tuna han imo mga kaupayan. 
 

Baton:  Ipadara an imo Espiritu , Ginoo,  

ngan bag-oha an dagway han tuna. 
 

       Kon kuha-on an imo espiritu, mapatay hira, 

     Mabalik hira hin ka tuna nga ira tinikangan. 

     Ginpadara Nimo an espiritu ngan natuha hira,  

     Ug nabag-o an dagway han tuna. 
 

 

Baton:  Ipadara an imo Espiritu , Ginoo,  

ngan bag-oha an dagway han tuna. 
 

Magpadayon unta an himaya han Ginoo, 

Maglipay an Ginoo dida han Iya buhat, 

Makalipay unta ha Iya an akon hunahuna, 

Aada an akon kalipay han Ginoo. 

IKADUHA NGA PAGBASA     Galacia 5:16-25 

 

Pagbasa tikang han Surat ni San Pablo ngadto han mga taga 

Galacia 

 

Amo ini an akon igseserng ha iyo: papaghadia an Espiritu ha iyo 

kinabuhi ngan ayaw patakasi an mga ungara han iyo lawasnon nga 

kinaiya. Kay an karuyagon han aton lawasnon nga kinaiya nalaris 

han karuyagon han Espiritu ngan an karuyagon han Espiritu 

nalaris han karuyagon han lawasnon nga kinaiya.  Nagkakatipa ini 

nga duha,m ngankaruyag sidgnon hini nga diri kamo makakahimo 

han iyo karuyag buhaton.  Kon maghadi ha iyo an Espiritu, diri na 

kamo sakop han Balaod.   

 Dayag kaupay an binubuhat han lawasnon nga kinaiya.  

Makikita ini dida han malaw-ay, mahugaw, ngan mangil-ad nga 

mga panggawi, ha pagsingba hin mga diyosdiyos, pagdiwata, 

pagdinumtanay, pag-aruaraway, pag-inabughoay, pagkasina, 

pagkahalot, pagkaburublag, pagpaawaawa paghinubog, mangil-ad 

nga pagkalipay, ngan iba pa nga mga burang nga sugad hini.  

Ginpapahimangno ko kamo yana, sugad han ginbuhat ko hadto: 

diri masasakop han Ginhadian han Dyos adton nagbubuhat hini 

nga mga butang. 

 Kundi nabunga han Espiritu hin gugma, kalipay, kamurayaw, 

pagpailob, pagkalooy, pagkamaupay, pagkamatinumanon, 

pagpaubos, ngan pagpugong han kalugarngon.  Diri ini hira 

nasupak han Balaod. Ngan ginpatay na han mga sakop ni Cristo 

Jesus an ira lawasnon nga kinaiya upod an ngatanan nga kaipahon 

ngan mga karuyagon.  Naghatag na ha aton hin kinabuhi an 

Espiritu: kinahanglan hiya liwat an magbuot han aton kinabuhi. 

 

An Pulong han Ginoo. 

ALLELUIA 

 

Alleluia. Alleluia 

Pakadi Santo Espiritu, pun-a an mga kasingkasing han imo 

magtinuohon; ngan padilaaba dida ha ira an kalayo han imo 

gugma.  

Alleluia. Alleluia 
 

 

EBANGHELYO      Juan 20:19-23 

 

Pagbasa tikang han Ebanghelyo sumala kan San Juan 

 

Pagkagab-i han syahan nga adlaw han semana, ginakutan an mga 

ganghaan han sulod diin nakadto tirok an mga tinun-an tungod hin 

kahadlok han mga Judio. Hin kalit la, inulpot hi Jesus ug tinukdaw 

ha butnga nira. Siniring hiya ha ira: “An kamurayaw maada ha 
iyo,” ngan iginpakita niya ha ira an iya mga kamot ug kagiliran.  An 

mga tinun-an napuno hin kalipay pagkita nira han Ginoo, ngan 

siniring liwat hiya ha ira: “An kamurayaw maada ha iyo. Sugad nga 
ginpadara ako han Amay, ginpapadara ko man kamo.” Kahuman 
niya mamulong, gininhawaan niya hira ngan siniring: “Karawata 
niyo an Espiritu Santo, adton iyo pasayloon han ira mga sala, 

papasayloon manta; adton diri niyo pasayloon han ira mga sala, diri 

gud mapapasaylo.” 

 

An ebanghelyo han Ginoo. 
 

 

 

WALI 

PAGTUG-AN HAN PAGTOO 

 
Kahuman han wali, isusunod an Pagtug-an han Pagtoo.   

  

Natoo ako hin uusa la nga Dios. 

 Amay nga makagarahum, 

 Magburuhat han langit ug tuna 

 Ug han ngatanan nga mga kinikita ug diri kinikita. 

  

Natoo ako hin uusa la nga Ginoo, Jesucristo, 

 Bugtong nga Anak han Dios. 

 Nga tikang ha Amay nahimugso 

 han waray pa an katuigan. 

 Dios nga tikang ha Dios. 

 Kapawa tikang han kapawa. 

 Tutuo nga Dios tikang han tutuo nga Dios. 

 Nahimugso, diri kay hinimo, 

 Kausa han kinaiya han Amay. 

 Pinaagi ha iya an ngatanan nahimo. 

 Tungod ha aton, an mga tawo, 

 ngan tungod han aton katalwasan, 

 Linusad hiya tikang ha langit. 
 

  (Mayukbo dida hini nga mga pulong) 

 

 Iginpanamkon han Virgen Maria, 

 ha gahum han Espiritu Santo, 

 ngan nahimo nga tawo. 

 

 Iginraysang ha kros tungod ha aton, 

 ha ubos han sugo ni Poncio Pilato; 

 Ginsakit ug iginlubong, 

 ngan nabanhaw ha ikatolo ka adlaw, 

 sumala han Santos nga Kasuratan. 

 Sinaka ha langit, 

 nalingkod ha tuo han Amay. 

 Makanhi liwat nga mahimayaon, 

 paghukom han mga buhi ug han mga minatay, 

 ngan an iya ginhadi-an waray katapusan. 

  

 Natoo ako han Espiritu Santo. 

 Ginoo ug taghatag han kinabuhi, 

 nga natikang han Amay ug han Anak, 

 ginsisingba ug ginhihimaya, 

 upod han Amay ug han Anak, 

 ngan nagyakan pinaagi han mga manaragna. 

 

 Natoo ako hin uusa la, santos, 

 katoliko ug apostoliko nga Singbahan. 

 

 Nagtutug-an ako hin uusa la nga bunyag, 

 nga nagwawara han mga sala. 

 

 Namumulat ako 

 han kabanhaw han mga minatay, 

 ngan han tiarabot nga kinabuhi ha kadayunan. 

 Amen. 

PAGAMPO HAN BUNGTO 

 

Pangulo: 

 

Samtang nagpapamulat kita  

han pagabot han aton Ginoo Jesucristo, 

hinigugma ko nga kabugtoan, 

inupdan hin bag-o nga paghinangop, 

pangaroon naton an iya kalooy 

basi, sugad nga kumanhi hiya ha kalibutan 

pagdara han Maupay nga Sumat ha mga kablas 

ngan pagtambal han magbidoon ha kasingkasing 

ha aton yana panahon,  

iya man liwat dad-on an katalwasan  

ha ngatanan nga nagkikinahanglan. 
 

Baton: Ginoo, pamatii an amon pagampo 

 

Lain nga ministro: 

Tungod han santos nga Singbahan han Dyos: 

Basi magin kapawa han kanasuran 

ngan sakramento han katalwasan han ngatanan, 

nga naglalakaton upod an katawhan  

ngadto han Ginhadian han Dyos. 

Magampo kita ha Ginoo. 
 

Baton: Ginoo, pamatii an amon pagampo 

 

Tungod Francisco, aton Papa, ug kan John, aton Obispo, 

ug an baraan, matinuohon nga Bungto han Dyos  

dinhi han Arkidiyosesis han Palo:  

Basi an pagsaurog hini nga Sinodo 

makabulig ha aton hin pagkilala han kaburot’on han Dyos  
ngan hin waray kahadlok pagtuman hini. 

Magampo kita ha Ginoo 
 



16 

 

Baton: Ginoo, pamatii an amon pagampo 
 

Tungod han mga tinubyanan han pan-gobyernohan: 

Basi dayuday maghingita hira han makakaupay han ngatanan, 

inupdan hin kamatadong ug kamananong. 

Magampo kita ha Ginoo 
 

Baton: Ginoo, pamatii an amon pagampo 

 

Tungod han mga magsakit, an mga ginmimingaw,  

an mga tinalumpigos ug mga nagkukuri: 

Basi diri hira pabay’an, lugod paurahon ngan mangnoan 

sugad nga bayhon ni Cristo ha kalibutan nga nagsasakit. 

Magampo kita ha Ginoo 
 

Baton: Ginoo, pamatii an amon pagampo 
 

Tungod ha aton nga nagkakatitirok yana dinhi: 

Basi ini nga Sinodo magdara ha aton ngada hin hirohilarum pa  

nga pakig-urusa ha Singbahan, magpadukwag han aton pagbulig, 

ngan magsangkap ha aton para han misyon. 

Magampo kita ha Ginoo 
 

Baton: Ginoo, pamatii an amon pagampo 

 

Pangulo: 

O Dyos, amon darangapan ug amon kusog, 

pamatii an mga pagampo han imo Singbahan, 

kay ikaw ngahaw an burabod han ngatanan nga buhat ha pagtoo 

ngan itugot, nangangamuyo kami,  

nga makab-ot namon an amon pinangangaro ha pagtoo. 

Pinaagi kan Jesucristo nga amon Ginoo. 

Amen. 

LITURHIYA HAN YUKARISTIYA 

 

Kahuman han Liturhiya han Pulong, isusunod an awit han paghalad.  Ibubutang 

han mga ministro dida ha altar, an korporal, puripidador, an kalis ug an misal.   

 

Maupay unta nga ipakita an pakig-usa han mga tawo dida hini nga Misa ipinaagi 

hin paghalad han tinapay ug bino ngan iba nga mga halad nga kinahanglanon han 

Singbahan ug han mga kablas. 

 

Kinukuha han padi an patena nga mayada tinapay ngan inaalsa niya ha bawbaw 

han altar ngan nasering ha guti nga tingog: 

 

Darayawon ka, Ginoo, Dios han kalibutan,  

 kay tikang han imo kamahinatagon,  

 amon kinakarawat ini nga tinapay,  

 bunga han tuna ug  han kamadoroto han tawo,  

 ngan amon ginhahalad ha imo  

 basi mahimo para ha amon nga tinapay han kinabuhi. 
 

Kahuman ibinubutang an patena upod an tinapay dida han korporal. 

Kon waray kanta, ipababati ini nga mga pulong ngan nabaton an mga tawo: 

 Dayawon an Dios ha kadayunan. 
 
An diacono o an padi naipis hin bino ug gutiay nga tubig ngada han kalis ngan 

nasering ha guti nga tingog: 

 Tungod hini nga misteryo han tubig ug bino,  

 makaangbit unta kami han pagkaDios niya  

 nga tungod han iya kahimo nga tawo,  

 nagpakatakus hin pakig-usa ha amon. 
 

Niyan, inaalsa niya an kalis nga mayada bino ha bawbaw han altar ngan nasering 

ha hamubo nga tingog: 

 Darayawon ka, Ginoo, Dios han kalibutan,  

 kay tikang han imo kamahinatagon,  

 amon kinakarawat ini nga bino,  

 bunga hin tanum ug  han kamadoroto han tawo,  

 ngan amon ginhahalad ha imo  

 basi mahimo para ha amon nga irinon nga kalagnon. 

 

Niyan, ibinubutang niya an kalis dida han korporal.  Kon waray kanta ipapabati 

ini nga mga pulong ngan nabaton an mga tawo: 

 Dayawon an Dios ha kadayunan. 
 

Nayukbo an padi ngan nasering ha guti nga tingog: 

 Karawata, Ginoo, ngan makalipay unta ha imo  

 ini nga halad nga amon ginhihimo  

 ha dako nga pagpaubos ug tugob hin pagbasul. 
 

Iya iinsensohan an mga halad ug an altar.  Kahuman iinsensohan han ministro an 

padi ug an mga tawo. 

 

Kahuman napakadto ha ligid han altar an padi ngan nanhuhunaw, ngan nasering 

ha guti nga tingog: 

 Hugasi ako, Ginoo, han akon pagkamaraot  

 ngan linise ako han akon mga sala. 
 

Nabalik an padi ngadto ha butnga han altar ngan naatubang han mga tawo.  

Binayaw ngan kahuman hinugpong an iya kamot, nasering hiya: 

 

 Kabugtuan, pagampo kamo  

 nga inin aton halad karawaton han Dios,  

 Amay nga makagarahum. 
 

Nabaton an mga tawo: 

 Karaw'ton unta Ginoo  

 ini nga mga halad tikang ha imo mga  kamot  

 ha pagdayaw ug paghimaya han iya ngaran,  

 ha aton kapulsanan  

ug han kaupayan han bug-os nga singbahan. 

PAGAMPO HA PAGHALAD 

 

Binayaw an iya mga kamot, nakanta o nasering an padi han Pagampo han 

Paghalad  

 

Santosa, nangangamuyo kami, O Ginoo,  

ini nga mga halad namon 

ngan linisi an amon mga kasingkasing  

han kapawa han Espiritu Santo. 

Pinaagi kan Jesucristo nga amon Ginoo. 

 
ngan nabaton an mga tawo: 

 

Amen 

SYAHAN NGA PREPASYO HAN ESPIRITU SANTO 

 

Padi:  An Ginoo maada ha iyo. 
 

Baton: Ngan maada man ha imo. 
 

Padi:  Bayawa an iyo mga kasingkasing. 
 

Baton: Binabayaw na namon ngadto han Ginoo. 
 

Padi:  Pagpasalamat kita han Ginoo naton nga Dios. 
 

Baton: Angay ug sadang hiya pasalamatan. 
 

Amay nga makagarahum ug baraan, 

waray katapusan nga Dios,  

angay ug sadang gud nga magpasalamat kami ha imo 

pinaagi kan Jesucristo nga amon Ginoo. 
 

Sinaka hiya ngadto ha bawbaw han kalangitan 

ngan tikang han iya trono ha may imo too, 

ginbubo niya an ginsaad nga Espiritu 

ngada han iya mga pinanganak. 
 

Sanglit yana ug ha dayon nga mga katuigan, 

mag-aawit kami upod an kaanghelesan 

hin waray hunong nga pagsering: 
 

Santos, santos, santos an Ginoo, Dios han kagamhanan: 

Puno an langit ug an tuna han imo himaya.  

Osana ha kahitas-an.  

Mahimayaon hiya nga nakanhi ha ngaran han Ginoo.  

IKADUHA NGA PAGAMPO YUKARISTIKO 

 
Binayaw an mga kamot, nasering an padi: 

Santos ka nga gayud, Ginoo,  

burabod han ngatanan nga kahingpitan. 
 

Hinugpong an iya mga kamot. 

Pinandong an iya mga kamot ha bawbaw han mga halad, nasering an padi: 

 

Sanglit nangangamuyo kami  

nga ipalusad mo an imo Espiritu   

basi iya santoson ini nga mga halad, 
 

Hinugpong an iya mga kamot, ginbebendisyonan niya an tinapay ug kalis, upod in 

pagsering: 

ngan tungod ha amon  

mahimo nga Lawas + ug Dugo  

ni Jesucristo nga amon Ginoo. 
 

Hinugpong an iya mga kamot. 

Dida hinin masunod nga pagampo, kinahanglan nga an mga pulong han Ginoo 

hisay'ran hin maupay basi hisab'tan an ira kahulogan 

San-o niya itubyan ha kamatayon an iya kalugaringon, 
 

Kinakaptan han padi an tinapay, binabayaw hin habuboay ha bawbaw han altar 

ngan nagpapadayon: 

kinuha hiya hin tinapay  

ngan nagpasalamat ha imo.   

Iya ginpinitpinit,  

ihinatag han iya mga tinun-an ngan nagsering: 
 

Natamod an padi. 

 

KARAW'TA NIYO  

NGAN KAON KAMO NGATANAN HINI:   

KAY AMO INI AN AKON LAWAS  

NGA IGTUTUBYAN TUNGOD HA IYO. 



22 

 

Ginpapakita han padi an ginkonsagrahan nga ostya ngadto han mga tawo.  

Kahuman, ibinubutang an ostya dida han patena ngan naluhod ha pagsingba han 

Lawas ni Cristo.  

 
Napadayon hiya:  

Sugad man, 

kahuman han panihapon,  
 

Kinakaptan niya an kalis, binabayaw hin habubuay ha bawbaw han altar ngan 

napadayon: 

iya kinuha an kalis 

ngan nagpasalamat liwat ha imo.  

Ihinatag niya han iya mga tinun-an ngan nagsering: 
 

Natamod an padi. 

 

KARAW'TA NIYO  

NGAN INOM KAMO NGATANAN HINI: 

KAY AMO INI AN IRIMNAN HAN AKON DUGO,  

AN DUGO HAN BAG-O  

UG WARAY PAGKAPAPAS NGA GINSAARAN  

NGA IG-UULA TUNGOD HA IYO  

UG HAN NGATANAN NGA MGA TAWO 

BASI MAPASAYLO AN MGA SALA. 
 

BUHATA INI NIYO NGA HINUMDUMAN HA AKON. 
 

Ginpapakita han padi an kalis ngadto han mga tawo.  Kahuman, ibinubutang dida 

han korporal ngan naluhod ha pagsingba han Dugo ni Cristo. 

 

Kahuman, nakanta o nasering hiya: 

Igtug-an ta an misteryo han pagtoo. 
 
Nagsasarabat an ngatanan. 

An imo kamatayon ginpapasangyaw namon, Ginoo. 

Ngan an imo pagkabanhaw gintutug-an namon, 

tubtob han imo pagbalik.  

Niyan, binayaw an iya mga kamot, masering an padi: 

 

Ha pagdumdum han iya kamatayon ug pagkabanhaw,  

amon ginhahalad ha imo, Ginoo,  

ini nga  tinapay han kinabuhi  

ug irimnan han katalwasan  

ha pagpasalamat ha imo kay ginpakatakus mo kami  

hin pagatubang ug pagataman ha imo.  
 

Nangangamaya kami ha imo  

nga kami ngatanan  

nga nagsasasaro han Lawas ug Dugo ni Cristo,  

magkaurosa pinaagi han gahum han Espiritu Santo. 

 

Ginoo, hinumdumi an imo Singbahan  

ha bug-os nga kalibutan  

ngan hingpita hiya dida ha paggihigugmaay,  

upod kan Francisco,  amon papa ug kan John,  amon obispo  

ug han ngatanan nga kinarawat han sakramento han orden. 

 

Hinumdumi liwat an amon kabugtu-an  

nga pinahuway na puno hin paglaum nga hira mababanhaw.  

Pasudla hira ug an ngatanan nga mga minatay  

ngada han kapawa han imo himaya.  

Kalooye kami ngatanan,  

basi matakus kami makaangbit han kinabuhi nga dayon,  

upod han Baraan nga Birhen Maria, Iroy han Dios,  

han Baraan nga Jose, iya esposo, han baraan nga mga apostol,  

ug han ngatanan nga mga Santos nga nakalipay ha imo 

ha ngatanan nga katuigan.   

Itugot nga magdayeg ug maghimaya kami ha imo. 
 

Hinugpong an iya mga kamot. 

pinaagi kan Jesucristo nga imo Anak. 

Kinukuha niya an kalis ug an patena nga mayada ostya ngan ginaalsa ini nga 

duha upod in pagkanta o pagsering: 

 

Pinaagi ha iya, dida ha iya, upod ha iya,  

dida ha pagkausa han  Espiritu Santo,  

ha imo an ngatanan nga himaya ug pagdayeg,  

makagarahum nga Amay,  

ha dayon nga katuigan. 
 

Mabaton an ngatanan: 

 

Amen. 

RITO HAN KOMUNYON 

 

AMAY NAMON 

Kahuman paghibutang han kalis ug patena, hinugpong an iya mga kamot, 

nasering an padi: 

 

Kay gintutduan man kita han Ginoo ngan ginhimo nga bungto 

pinaagi han pulong han Dios, ayaw kita pag-alang hin pagsering: 
 
Ginbabayaw an iya mga kamot ngan nasabat an mga tawo han padi: 

Amay namon, 

nga aada ka ha mga langit; 

Pagdayawon an imo ngaran; 

Ikanhi mo ha amon an imo ginhadi-an, 

Ipasunod an imo pagbuot dinhi ha tuna, 

sugad han pagsunda didto ha langit. 

Tagan mo kami niyan 

han karan-on namon ha ikina-adlaw; 

Pagwad-on mo an amon mga sala 

sugad han pagwara namon han nakasala ha amon; 

ngan diri mo kami bayaan, 

basi diri kami pagdag-on han mga panulay, 

kundi bawi-a kami ha  karat-an. 
 

Binayaw an iya mga kamot, nagpapadayon an padi: 

Bawia kami, Ginoo,  

ha ngatanan nga karat-an;  

tagi kami hin kalinaw hini nga mga adlaw  

basi pinaagi han panabang han imo kamaloloy-on,  

dayuday mahigawas kami han sala 

ngan matalwas kami ha ngatanan nga kasamukan,  

samtang malipayon kami nga nagpapamulat 

han pag-abot ni Jesucristo nga amon manunubos. 
 
Hinugpong an iya mga kamot. 

Tinatapusan han mga tawo hin pagsering: 

Kay imo an ginhadian, an gahum ug an himaya  

yana ug ha kadayunan.   Amen. 
 

AN TIGAMAN HAN KAMURAYAW 

 
Niyan, binayaw an iya mga kamot, nasering an padi: 

Ginoo, Jesucristo,  

kay nagsering ka man han imo mga apostol:  

"An kamurayaw ibibilin ko ha iyo,  

an akon kamurayaw ihahatag ko ha iyo;"  

ayaw asay pagkulawe an amon mga sala,  

kundi an pagtoo han imo Singbahan;  

ngan sumala han imo kaburut'on  

ihatag ha amon an kamurayaw ug pagkaurosa. 
 

Hinugpong an iya mga kamot. 

Ikaw nga buhi ug naghahadi  

ha dayon nga katuigan. 
 

Nabaton an ngatanan: 

Amen. 
 

Binayaw an iya mga kamot, nasering an padi: 

An kamurayaw han Ginoo dayuday maada ha iyo. 
 
Nabaton an mga tawo: 

Ngan maada man ha imo. 
 

Niyan, nasering an padi (o diacono): 

Ipakita ta yana nga an kamurayaw naghahadi dinhi ha aton. 
 

An ngatanan nagpapakita han nababatasan nga buhat hin paghatag han 

kamurayaw. 

An padi nahatag han kamurayaw ngada han diacono o ministro. 

 

 



27 

 

PAGPINITPINIT HAN TINAPAY 

 

Ginpipinit han padi an dako nga ostya ha bawbaw han patena, ngan nahulog hiya 

hin gutiay nga pinit han ostya ngada han kalis, ngan nasering hiya ha hamubo nga 

tingog: 

Ini  nga pagkasakot han Lawas ug Dugo  

ni Jesucristo nga amon Ginoo,  

makahatag unta hin kinabuhi nga dayon  

ha amon nga nakarawat ha iya. 
 

Samtang nagpipinit an padi han ostya, an masunod ginyayakan o ginkakanta han 

ngatanan: 

 

Cordero han Dios, nga nagkukuha ka han mga sala han kalibutan, 

  kalooye kami.  

Cordero han Dios, nga nagkukuha ka han mga sala han kalibutan,  

 kalooye kami.  

Cordero han Dios, nga nagkukuha ka han mga sala han kalibutan,  

 tagi kami hin kamurayaw. 
 

Mahihimo nga balikbalikon ini tubtub nga mahuman an pagpinitpinit han ostya; 

kundi, kinahanglan tapusan hin pagsering: "Tagi kami hin kalinaw." 

 

KALUGARINGON NGA PAG-ANDAM HAN PADI 

 

Hinugpong an mga kamot, nasering an padi hin hilom: 

Ginoo Jesucristo,  

Anak han buhi nga Dios,  

tungod han pag-buot han Amay,  

ug pagbulig han Espiritu Santo,  

gintubos mo an kalibutan pinaagi han imo kamatayon:  

Tungod han gisasantosi mo nga Lawas ug Dugo,  

gaw'sa ako han ngatanan ko nga mga sala  

ug han ngatanan nga karat'an.  

Dayuday papagtumana ako han imo mga sugo  

ug ayaw itugot nga mahimulag ako ha imo. 

kon di' man, ini 

Ginoo Jesucristo,  

tungod hini nga pagkaon han imo Lawas  

ug pag-inum han imo Dugo,  

diri unta ako paghukman ha karat'an:  

kundi tungod han imo kalooy 

matambal unta ako ha bug-os nga lawas ug kalag. 
 

PANGOMUNYON 

 

Naluhod an padi.  Babayawon niya an ostya ha bawbaw han patena.  Naatubang 

hiya han mga tawo ngan nasering: 

 

Iini an Cordero han Dios,  

nga nagkukuha han mga sala han kalibutan.   
Baraan adton gintatawag ngada han panihapon han Cordero. 

 

Nagpapadayon an padi, upod an mga tawo, hin pagsering: 

Ginoo, diri ako takos hin pagkarawat ha imo, 

kundi pagluwas la hin pulong, ngan mag-uupay ako. 
 

Naatubang ha altar, masering Ha hamubo nga tingog an padi: 

An Lawas ni Cristo magdara ha akon  

ngadto han kinabuhi nga dayon. 
 

Nakaon hiya han Lawas ni Cristo.  Kahuman, kakaptan niya an kalis ngan 

nasering hin hamubo nga tingog: 

An Dugo ni Cristo magdara unta ha akon  

ngadto han kinabuhi nga dayon. 
 

Nainom hiya han Dugo ni Cristo. 

 
Kahuman hini, kukuhaon han padi an patena kon surodlan han ostya ngan 

makadto han mga tawo nga makomunyobn.  Nakuha hiya hin ostya ngan iya 

ipapakita ngada han nakomunyon upod in pagsering: 

 

Lawas ni Cristo. 

Nabaton an nakomunyon: 

Amen.  
 

AWIT HAN PANGOMUNYON 

Samtang nakomunyon an padi, nagtitikang an awit han pangomunyon. 

An kalis, patena ug iba pa nga surodlan han ostya paglilinisan han padi o diacono 

o acolito kahuman han pangomunyon han ngatanan, kon di' man, kahuman han 

Misa.  Maupay kon buhaton dida han lamesa ha ligid, diri ngahaw ha altar.  

Samtang ginbubuhat ini, nasering hiya hin hilom: 

 

Ginoo, karaw'ton ko unta ini nga mga upa  

ha malinis nga kasingkasing.   

Makahatag unta ha akon hin kusog ug tambal  

yana ug ha kadayunan.  
 

Mabalik an padi ngadto han iya lingkuran.  Mahihimo nga magkaada hin hilom 

nga pamalandong, kon di' man, salmo o awit hin pagdayaw. 

 

PAGAMPO HUMAN PANGARAWAT 

Niyan, natukdaw an padi ha may altar, kon di' man, ha may lingukranan, ngan 

nasering: 

 

Magampo kita. 
 

Namamalandong anay hin madaliay an padi ug mga tawo, labot kon nauna na ini.  

Binabayaw han padi an iya mga kamot ngan nangangadi han Pagampo human 

pangarawat.  

 

O Ginoo, an pagkunsad han Espiritu Santo 

maglinis ha amon mga kasingkasing,  

ngan magpabunga ha ira 

tungod han sag-od nga pagsaribo han iya tun-og. 

Pinaagi kan Jesucristo nga amon Ginoo. 
 
 Kahuman, nabaton an ngatanan: 

 

Amen.  

AN PAG-AMPO HAN SINODO:  

ADSUMUS SANCTE SPIRITUS 
 

Ini nga pangadyeon gagamiton ha ngatanan nga mga buruhaton ha sulod han 

pamaagi han sinodo ha mga diyosesis ug mga parokya ug misyon.  Sumala han 

tradisyon han Singbahan, ginhimo ini nga San Isidro nga taga Sevilla (560-636), 

ngan ginagamit ini ha mga katirok (konsilyo ug sinodo) han singbahan ha pira na 

kagatos ka tuig.  An masunod gin-ayad basi gamiton ha singbahanon nga 

paglalakaton dida hini nga Sinodo tikang ha tuig 2021 tubtob 2023. 

 

 

 

Aanhi kami ha imo atubangan, O Espiritu Santo, 

nagtitirok ha imo ngaran. 

Pakadi ha amon.  

Buligi kami. 

Sulod ha amon mga kasingkasing. 

Tutdoi kami han angay namon buhaton. 

Ipakita ha amon an dalan nga urosa namon pagsusulsugon. 

Ayaw itugot nga tungod han amon kamakasasala 

an katadungan mahibang,  

an kaburong magdara ngadto hin sayop nga dalan 

an tawhanon nga mga ayon makadara ha amon, 

basi magin-usa la kami dida ha imo   

ngan diri gayud kami mahibulag ha kamatuoran. 

Pinangangaro namon ini ha Imo  

nga nagi-os ha ngatanan nga panahon ug ha ngatanan nga dapit 

ha pagkahiusa ha Amay ug  ha Anak 

ha dayon nga katuigan.  Amen. 
 

 

 

Mahihimo isunod an Imno ngada han Mahal nga Birhen ngan paghalad hin mga 

bukad han mga makalainlain nga hugpo han parokya ngada han ladawan han 

Mahal nga Iroy. 

MGA RITO HA PAGTAPOS 

 

Kon mayada, isusunod an mga halipot nga mga pahinumdum ha mga tawo. 

 

PAG-ABIABI 

 

Binayaw an iya mga kamot, naatubang an padi ngadto han mga tawo nga 

nasering: 

 

An Ginoo maada ha iyo. 
 

Nabaton an mga tawo: 

 Ngan maada man ha imo. 
 

Nasering an diacono, o kun waray, an padi ngahaw: 

 Yukbo para han bendisyon. 
 

Binayaw an iya mga kamot, nasering o nakanta an padi: 

 

Kita an Lawas ni Cristo 

ngan an tagsatagsa mga kaparte hini. 

Kamo nga Iya Bungto, 

pag-usaon kamo han Ginoo dida han iya gugma 

basi an kalibutan kumita ngan tumoo. 
 

Nabaton an koro ug an mga tawo: 

 Amen.  
 

Nasering an padi: 

 

Gintatawag kita ngatanan hin pagkabaraan. 

Kamo, an mga relihiyoso, mga layko, 

ug an bug-os nga Bungto han Dyos, 

aghata an kada usa 

hin pag-ukoy ha ubos han lamrag han Ebanghelyo. 

Nabaton an koro ug an mga tawo: 

 Amen.  
 
Nasering an padi: 

 

An Lawas ni Cristo napapadukwag  

pinaagi han magkadirodilain nga mga upa ug mga buhat. 

Kamo, mga diacono, kapadian  

ug ngatanan mga ministro han Bungto han Dyos 

magmatinumanon ug malipayon  

dida han buhat han misyon han Singbahan. 
 

Nabaton an koro ug an mga tawo: 

 Amen.  
 
Bebendisyonan han padi an mga tawo hin pagsering: 

 

Bendisyonan kamo han makagarahum nga Dios  

Amay, Anak, + ug Espiritu Santo. 
 

Nabaton an ngatanan:  

Amen. 
 

PAGPALAKAT 

 

Hinugpong an iya mga kamot, nasering an padi o diacono: 

 

Lakat na kamo ha kalinaw, 

Paghimayaa an Dyos ha iyo kinabuhi. 
 

Nabaton an mga tawo: 

 Salamat sa Dyos. 
 

Sugad dida han pagtikang ha misa, an padi naharok han altar.  Kahuman hini, 

bubuhaton an nababatasan nga katalahuran ngan inupdan han mga iba nga 

ministro, nabaya hiya. 

 

 


